ޔައުމިއްޔާ

މާލިއްޔަތު ކޮމިޓީގެ 12 ވަނަ ބައްދަލުވުން. (19.04.2010)

ރިޔާސަތުން ވާހަކަދެއްކެވުން:

މާލިއްޔަތު ކޮމިޓީގެ ބައްދަލުވުމަށް ވަޑައިގެން ދެއްވި ހުރިހާ މެންބަރުންނަށް މަރުޙަބާ ދަންނަވަން. މިއަދުގެ އެޖެންޑާގައި އަޅުގަނޑު ހިމަނާފައި މި އޮތީ ކުރީ ދުވަހު އަޅުގަނޑުމެން އޮޑިޓަރ ޖެނަރަލް އޮފިސް އޮޑިޓުކުރުމުގެ މަސައްކަތް ހަވާލު ކުރެއްވުމަށް ކުރިިއަށް ގެންގޮސްފައި އޮތް މަސައްކަތް ނިންމުގެ ކަންތައް. ދެން، އެ ދުވަހުގެ މަސައްކަތް އަޅުގަނޑުމެން މާކުސް ސްކީމެއް ހަދައިގެން މި ތަނަށް ހުށަހަޅާ، ބިޑު ހުށަހަޅާފައި އޮތް ތިން ފަރާތެއްގެ ބިޑު އަޅުގަނޑުމެން މި ކޮމިޓީގައި ތިއްބެވި މެންބަރުން އިވިލުއޭޭޓުކޮށް އެއަށް މާކުސް މިހާރު ވަނީ ދެއްވާފައި. ދެން، އަޅުގަނޑުމެން މިހާރު ހަމައެކަނި އޭގެ އެވްރެޖެއް ބަލާފައި އެއަށް ގޮތެއް ނިންމުން މިއަދު މި އޮތީ. (ވަގުތުކޮޅަކަށްފަހު) މި މާކުސް ޝީޓުގައި އޮތް ގޮތުން ވެއްޖިއްޔާ ވެއިޓޭޖު އެވްރެޖު ހެދީމަ އާނެސްޓު އެންޑު ޔަންގަށް މި އިންނަނީ %77. ޕްރައީސް ހޯލްޑަރ ސްކޫޕާޒަށް %80. ކޭޕީ.އެމް.ޖީ އަށް %86. ދެން މި މާކުސް ދިނުމުގައި ބައިވެރިވި މެންބަރުންނަކީ މުޙައްމަދު ނަޝީދު، އިލިޔާސް ލަބީބު، އަޙްމަދު ޙަމްޒާ. އާދެ، ދެން، އަޅުގަނޑު، މި މާކުސް ދެއްވި ބޭފުޅުންނަށް ސޮއިކޮށްލަން އަރުވާނަން. (ވަގުތުކޮޅަކަށްފަހު) އާދެ، މި ކޮމިޓީގެ މެންބަރު ދެއްވި މާކުސް އާ އެއްގޮތަށް އަޅުގަނޑު މި އޮޑިޓަރ ޖެނަރަލް އޮފީސް އޮޑިޓުކުރުމުގެ މަސައްކަތް އެންމެ މަތީ މާކުސް ލިބިފައިވާ ކޭޕީ.އެމް.ޖީ އާ ހަވާލުކުރަން މި ކޮމިޓީން ނިންމައިފި ކަމަށް ނިންމަން. ދެން، އަޅުގަނޑު މި ދަނީ އެޖެންޑާ އައިޓަމް 2. އެއީ މަސްވެރިކަމާއި ދަނޑުވެރި ކަމަށް ސަބްސިޑީ ދިނުމުގެ ގޮތުން.. 
(ވަގުތުކޮޅަކަށްފަހު)
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

ނުކުތާ އެއް ފާހަގަކޮށްލަން މި އިދާރީ ނުކުތާ އެއް. މިހާރު އަޅުގަނޑުމެން ޕާޓީގެ ފަރާތުން ވާނީ ޣަފޫރުގެ ނަންފުޅު ކޮމިޓީގައި އިބްރާހީމް މުޙައްމަދު ޞާލިޙުގެ ބަދަލުގައި ފޮނުވާފައި. އެހެންނަމަވެސް މަޖިލީހުގެ ރިޔާސަތުން އެ ބަލައިނުގަންނަ ގޮތަށް ވިދާޅުވަނީ. ދެން، އެހެންނަމަވެސް އިބްރާހީމް މުޙައްމަދު ޞާލިޙުގެ ނަންފުޅު އިޤުތިޞާދީ ކޮމިޓީން ބަލައިގަންނަ ގޮތަށް. ސިޔާސީ ޕާޓީތަކުގެ ކޮންމެވެސް މައްސަލަ އެއް އުޅޭތީ ކަމަށް ބުނެ، އެހެންވީމާ، މިކަން މިހެން އޮތުމާ އެކު މިއަދު ދެން، މުޤައްރިރު ޖަލްސާ ގެންދެވިޔަސް އަޅުގަނޑު މާ ބޮޑު އިޢުތިރާޟެއް ނުކުރަން. އެހެންނަމަވެސް މީގެފަހުން އަޅުގަނޑުމެން ޢުޒުރުވެރިވާ ވާހަކަ މިކަމަށް ކޮންމެވެސް ކަހަލަ ހައްލެއް ނައިސް އަޅުގަނޑުމެންގެ ޕާޓީގެ ފަރާތުން އަޅުގަނޑުމެން މި ކޮމިޓީ އަށް އައުމަށް ވަރަށް ބޮޑަށް ޢުޒުރުވެރިވާ ވާހަކަ ދަންނަވަން. އެ އަޅުގަނޑުމެން ޕާޓީ އަށް ލިބިފައިވާ ސްލޮޓެއް ރައީސް އެކަން އެ ގޮތަށް ނުގެންދަވާ ގެންދިއުމަކީ އެ އަޅުގަނޑުމެން އެދޭ ކަމެއް ނޫން. އެހެންވީމާ، އެ ވާހަކަ ޢިއްޒަތްތެރި މުޤައްރިރުގެ ސަމާލު ކަމަށް ގެނެސް މި ކަމަށް ހައްލެއް ހޯދައި ދެއްވުމަށާއި އަދި ކޮމިޓީގެ މަސައްކަތްތައް ވީހާ ވެސް ރަނގަޅަށް ގެންދިއުމަށްޓަކައި މި ވާހަކަ ދައްނަވާލީ. ޝުކުރިއްޔާ.

ރިޔާސަތުން ވާހަކަދެއްކެވުން: 

އާދެ، ޙަމްޒާގެ ވާހަކަކޮޅު އަޅުގަނޑު ނޯޓުކޮށްފިން އިނގޭތޯ. ދެން، މަސްވެރިންނާއި ދަނޑުވެރިކަމުގެ ސަބްސިޑީގެ ކަންތައް ބަލާ، ދެން، އަޅުގަނޑަށް މަޢުލޫމާތު ލިބިފައިވާ ގޮތުން ވެއްޖިއްޔާ މީގެ ކުރިން ދިޔަ ޖަލްސާގައި ތި ބޭފުޅުން ފިޝަރީޒް މިނިސްޓްރީގެ ބޭފުޅުންނާއި ބައްދަލު ކުރައްވާފައި އޮތީ. އެގޭ ޔައުމިއްޔާ ވެސް ފައިލްގައި އެބަަ އޮތް. ދެން، އަޅުގަނޑު އެ ޔައުމިއްޔާ ދިރާސާ ކުރަމުން މި ދަނީ. ދެން މީގައި ބޮޑަށް ކޮމިޓީން މަސައްކަތް ކުރައްވާފައި މި އޮތީ ވިހާ ވެސް ހަމަހަމަ ގޮތެއްގައި ވީހާ ވެސް ގިނަ ރެސިޕިއަންޓުންނަކަށް މި ސަބްސިޑީ ލިބޭނެ ގޮތަށް ބައްޓަންކުރުން ކަމަށް އަޅުގަނޑަށް ބޮޑަށް މީގެން ފާހަގަ ކުރެވިފައި އޮތީ. ދެން، އަޅުގަނޑު ފާހަގަކޮށްލަން ބޭނުންވަނީ ދެ ކަމެއް މީގައި އެބައުޅޭ. އެއީ ފިއުލް ސަބްސިޑީ އާއި ދެން އިންޖެނެރަލް މި ދެ ސަބްސިޑީ އާ. ދެން، އަޅުގަނޑުމެން ބޮޑަށް މި ރެސިޕިއަންޓުންގެ އުނދަގުލެއް މި އުޅެނީ ބޮޑަށް މިއޮތް ޖެނެރަލް ސަބްސިޑީގައި ކަންނޭނގެ އަޅުގަނޑަށް މި ފާހަގަކުރެވެނީ. ދެން، އެހެންނަމަވެސް މިއޮތް ފިއުލް ސަބްސިޑީ އަކީ ހަމަ މަސްވެރިންގެ ތެލަށް ދޭ ސަބްސިޑީގެ ގޮތުގައި އެ ކްލަސިފައިޑުކޮށްފައި ވެސް މި އިންނަނީ. އެހެންވީމާ، އެއީ އަޅުގަނޑަށް ހީވަނީ ތަންކޮޅެއް ކްލިއަރ ކަޓު ކަންނޭނގެ. ދެން، އެކަމުގައި ޚިޔާލުތައް ތަފާތު ނުވާ ކަމަށް ވަންޏާ އެ ގޮތަށް އެކަން ކުރިއަށް ގެންދަން އަޅުގަނޑަށް ފެންނާތީ. އެހެންވީމާ، ތި ބޭފުޅުން އެކަމުގައި އެއްވެސް ޚިޔާލު ތަފާތުވުމެއް އޮތްތޯ ބަލައިލަން. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމު ވާހަކަދެއްކެވުން:

މި މަސްވެރިންނަށް ދޭ ފިއުލް ސަބްސިޑީ ވެސް ފިއުލަށް ދޭ ދިނުން ވަރަށް ކްލިއަރ ކަޓް. އެކަމަކު މި ދެވެނީ ކޮން މަސްވެރިންނަކަށް ކަން އެނގެންޖެހޭނެ. އެހެންވީމާ، މި މަސްވެރިންގެ އޮޑިވެރިންނަށް ދޭ ސަބްސިޑީ ބަހަނީ ފާނަމަސްވެރިކަމާ މި ހުރިހާ އެއްޗެއް އިންކުލޫޑުކޮށްގެން ކަމަށް އަޅުގަނޑުމެންގެ ތެރޭގައި ބައެއް ޢިއްޒަތްތެރި މެންބަރުންނަށް ވާހަކަފުޅު ދެއްކެވިފައި މި އޮތީ. އެހެންވީމާ، މި އެ ނިމޭ ގޮތަކުން ކަންނޭނގެ މި ތެލުގެ ސަބްސިޑީ ވެސް ދޭނެ ފަރާތްތައް ނިންމޭނީ. އެހެންވީމާ، ހަމަ އޮޑިވެރިންނަށް ދޭ ސަބްސިޑީ ފާނަ މަސްވެރިިކަމާ މިކަންކަމަށް މީހުންނަށް ލިބޭ ކަމަށް ވަންޏާ، އަޅުގަނޑަކަށް ނުފެނޭ ތަފާތު ކުރާ ކަން ވަކި ފިއުލް ސަބްސިޑީ ފަރުމަހުގެ އޮޑިވެރިންނަށް ނުދޭ ކަށެއް. އެހެންވީމާ، އެ އަޅުގަނޑު ފާހަގަކޮށްލަން ބޭނުންވޭ. ދެން، އަނެއް ކަމަކަށް އަޅުގަނޑު ވެސް އިދާރީ ނުކުތާ އެއް ދަންނަވާލަން ބޭނުންވޭ. އެއީ ކޮމިޓީއަކުން މެންބަރަކު މަދުވީމާ، ކޮމިޓީގެ ކޯރަމް ލިބޭ ކަމަށް ވަންޏާ ހަމަ ޖަލްސާތައް ގަވާއިދުން ބާއްވައިދެއްވާށޭ. 

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:

އަޅުގަނޑު ހަމަ ފާހަގަކޮށްލަން ބޭނުންވަނީ މި ރެސިޕިއަންޓުންގެ ކަންތައް ނިމިފައި ކަމަށް އަޅުގަނޑުމެންނަށް ޤަބޫލު ކުރެވެންޏާ ތެލުގެ ސަބްސިޑީގެ ކަންތައްތައް ނިންމާލާފައި އޭތި އެކަން ހަވާލު ކުރަންވީ ނޫންތޯ އޭ ސަރުކާރާ އެ ޑިސްޓްރިބިއުޓު ކުރުމަށްޓަކައި. ދެން، ރެސިޕިއަންޓުންގެ ކަންތައް އަޅުގަނޑަށް ޤަބޫލުކުރެވޭ ގޮތުގައި ކޮންމެހެން ނުޖެހޭނެ އެހެން ސަބްސިޑީ އެއްގައި އޮތް ގޮތަކަށް މި ކޮޅުގައި ތެލުގެ ސަބްސިޑީގެ ރެސިޕިއަންޓުން އޮންނާކަން. އެ ދެން އަޅުގަނޑަށް ޤަބޫލުކުރެވޭ ގޮތް. އެހެން މި ދަންނަވަނީ އަޅުގަނޑު ވެސް މީގައި ފިޝަރީޒް މިނިސްޓްރީގެ ވާހަކަަތަކަށް ރިޢާޔަތްކޮށްފައި، އެ ބޭފުޅުންނަށް ވެސް މި ރެސިޕިއަންޓުން ގޮތުގައި މިހިރީ ގިނައިން ފާނައިގެ ދޯނިފަހަރުތަކާ މިކަހަލަ ދޯނިފަހަރުގެ މާ ބޮޑު ރަޖިސްޓަރ އެއް ނެތި ސީދާ އެ މަސްވެރިކަން ކުރާ ބައެއް ގޮތުގައި ފާހަގަ ނުކުރެވޭ ކަހަލަ އުސޫލަކުން މަސްވެރިކަން ކުރަމުން ދާތީވެ، މިހާރުން މިހާރަށް ވެސް އެ ސަބްސިޑީ ރައްޔިތުން މެދުގައި ވަރަށް މަގުބޫލު އެއްޗަކަށް ވެފައި އޮތް އިރުގައި ރައްޔިތުންނަށް މި ވަގުތު އެންމެ އުނދަގޫ ވެގެން އުޅެނީ ތެލަށް ކުރަންޖެހޭ ޚަރަދު ބޮޑު ވެގެން ކަމަށް ވާތީ. އެ މަސްވެރިންނަށް އެ ލިބޭނެ ގޮތެއް ވީހާވެސް އަވަހަކަށް ނިންމާލަ ދެއްވުމަކީ އަޅުގަނޑު އެދޭނެ ކަމެއްގެ ގޮތުގައި ދަންނަވަން. އެހެންވީމާ، ކޮންމެހެނެއް ރެސިޕިއަންޓުން ދަށްވީއޭ ކިޔައިގެން ކަނޑަނޭޅުނީއޭ ކިޔާފައި މި ރެސިޕިއަންޓުން ކަނޑައަޅާ ވަކި ކަމެއް އޮތީއޭ ކިޔާފައި. މި ސަބްސިޑީ ހިފެހެއްޓުމުގެ އެއްވެސް މާނަ އެއް ނެތް ކަމަށް އަޅުގަނޑަށް ޤަބޫލު ކުރެވެނީ. އެ ސަބްސިޑީ ޕްލަސް ވަމުން ދާ ކޮންމެ ދުވަހަކީ ވެސް ހަމަ އަޅުގަނޑުމެންނަށް ވެސް މި މަޖިލީހުގެ ކޮމިޓީގެ މަސައްކަތް ވެސް ހަމަ ވަރަށް ބޮޑުތަނުން ލަސްވެގެން ދާ ދުވަހެއް. އެހެންވީމާ، އަޅުގަނޑު އެދެން މި ފިޝަރީޒް މިނިސްޓްރީން ދައްކާފައި އޮތް ވާހަކަތަކުގެ ތެރެއިން ތެލުގެ ސަބްސިޑީއާ ބެހޭ ގޮތުން ދައްކާފައި އޮތް ވާހަކަތައް ނަގައިގެން އެ ވާހަކަތައް ހަމައެކަނި އެކަން ނިންމަން. އެކަން ކަންނޭނގެ އަޅުގަނޑުމެންނަށް މި ވަގުތު އެންމެ ފަސޭހައިން ނިންމަން އޮތީ. ދެން އޮތް މިސާލަކަށް އޮޑިވެރިންނަށް ދޭ ސަބްސިޑީގެ ކަންތަކުގައި ތަންކޮޅެއް އަދި ކޮމްޕިލިކޭޓެޑުކޮށް އަލަން ކުރަން އުޅޭތީވެ އެކަން ފަސޭހައިން ނުވެ ހިނގައިދާނެ. އެހެންވީމާ، ތެލުގެ ސަބްސިޑީގެ ވާހަކަ އޮތް ހުރިހާ ދިމާލަކުން ނަގައިގެން އެއަށް ރިޢާޔަތްކޮށްފައި އެއަށް ގޮތްތަކެއް ނިންމުން. ނޫނިއްޔާމު މި ދިވެހިރާއްޖޭގެ މަސްވެރިންގެ އެސޯސިއޭޝަން ވެސް އެބަހުރި. ސީ އެކްސްޕޯޓު އެސޯސިއޭޝަން ވެސް އެބަހުރި. މި އެސޯސިއޭޝަންތަކާ ބައްދަލުކޮށްފައި އެ ބޭފުޅުން ބޭނުންވާ ގޮތްތަކެއް ވެސް އަޑުއަހާލުމަކީ ނެތް ކަމެއް ނޫން ކަންނޭނގެ މިކަހަލަ ދަނޑިވަޅެއްގައި. އެހެންވީމާ، އެ ގެންދަން ބޭނުންވާ ގޮތަކަށް އަޅުގަނޑުގެ މައްސަލަ އެއް ނެތް. ދެން، އަޅުގަނޑު ހަމަ ފާހަގަކޮށްލަން ބޭނުންވޭ ޙަމްޒާ ވެސް އިދާރީ ނުކުތާއެއްގައި ދައްކައިފި މި މަޖިލީހުގެ އެމް.ޑީ.ޕީ އަށް ލިބިފައި އޮތް ސްލޮޓުން އެމް.ޑީ.ޕީން މެންބަރުންނަށް އަމިއްލަ މެންބަރުންނަށް ފުރުޞަތު ދޭން ވެގެން ނިންމާފައިވާކަން. އެކަމަކު، ސުވާލަކީ އެމް.ޑީ.ޕީ އަށް ދީފައިވާ ސްލޮޓު އަމިއްލަ މެންބަރަކަށް ދެވޭނީ ކޮންގޮތަކުންހެއްޔޭ. މަޖިލިސް ގަވާއިދު ތަން ދޭ ހެއްޔޭ. ތަން ނުދޭތީތާއޭ މިއޮތް ހުރިހާ ދުވަހަކު ވެސް އެ މީހުން ތިބީ އަމިއްލަ މެންބަރުންގެ ގޮތުގައި އެމް.ޑީ.ޕީ އަށް ސޮއި ކޮށްގެން ތިބި ހާލަތުގައި ވެސް. އެހެެންވީމާ، މި ނުކުތާ އަކަށް ބަލައިގެން ޙަމްޒާ މި މަޖިލީހުގެ ކޮމިޓީތައް ބޮއިކޮޓުކުރަން ވިސްނައިފި ކަމަށް ވަންޏާ މި މަޖިލީހުގެ މަސައްކަތްތަކަށް ވަަރަށް ބޮޑެތި ބުރޫތަކެއް އަރާފާނެ. އެހެންވީމާ، މަޖިލީހުގެ މަސައްކަތްތައް އަވަސްކޮށްގެން ވީހާވެސް އަވަހަކަށް ތި ޑެލިވަރ ކުރަން ހުރި އެއްޗެހިތަކެއް ޑެލިވަރކޮށްގެން އެކަންކަން ނިންމީމަ ކަންނޭނގެ އަޅުގަނޑަށް ހީވަނީ އެ ކަންތައްތައް ކުރިއަށް ދާނީ. މިހާރު ވެސް އަޅުގަނޑުމެންނަށް އެބަ ފެނޭ އިބްރާހީމް މުޙައްމަދު ޞާލިޙު ނެތުނީމަ މި ކޮމިޓީގެ އެމް.ޑީ.ޕީގެ ހާޟިރީގެ ތަފާތުތަކާއި އަދި އެހެނިހެން ޕާޓީތަކުގެ ހާޒިރީގެ ތަފާތު ވެސް އެބަ ފެނިގެން އެބަ ދޭ. އެހެންވީމާ، އިބްރާހީމް މުޙައްމަދު ޞާލިޙު އިންނަވާ ނަމަ ތަންކޮޅެއް ރަނގަޅުވާނެ ކަމަށް އަޅުގަނޑުމެންނަށް ޤަބޫލުކުރެވެނީ. އެހެން ބޭފުޅުން ގައިގައި ނުހުރޭ ލީޑަރޝިޕް، ކޮލަޓީ އެއް ޙަޤީޤަތުގައި. 
ރިޔާސަތުން ވާހަކަދެއްކެވުން:

އަޅުގަނޑަށް މިހާރު ދެންމެ މި ވާހަކަ ދެއްކެވި މެންބަރުންގެ ވާހަކަ އިން ބޮޑަށް މި ދޭހަ ވަނީ ފިއުލް ސަބްސިޑީގެ ކަންތައް މިއީ އަޅުގަނޑުމެންނަށް މިހާރު ނިންމިދާނެ ކަމެއް ކަމަށް. އެހެންނަމަވެސް މީގައި ރެސިޕިއަންޓުންނެއް އަޅުގަނޑުމެން އެބަ ކަނޑައަޅަންޖެހޭ ކަމަށް މި ދެ ކަން ވެސް އަޅުގަނޑުމެން ކުރިއަށް ގެންދިއުމުގެ ކުރިން. ދެން ކޮންމެވެސް ވަރަކަށް މި ފިޝަރީޒް މިނިސްޓްރީ އާ އެކީ ދިޔަ ބައްދަލުމުގެ ޔައުމިއްޔާ އަށް ބަލާއިރު އެ ބޭފުޅުންގެ ފުރަތަމަ ވިސްނުން މިހުރީ ރަޖިސްޓަރޑު އުޅަނދުފަހަރަށް އެކަނި މި ސަބްސިޑީ ޓާގެޓުކުރެއްވުމަށް. އެހެންނަމަވެސް އެ ޢަބްދުﷲ ޢަބްދުލްރަޙީމް އެ ފާހަގަކުރެއްވި ހެން މި ކޮންމެ ދޯންޏަކީ ވެސް ރަޖިސްޓަރ ކުރެވިފައިވާ ދޯންޏެއް ކަމަށް ވާތީވެ މި ކަން މޮނިޓަރ ކުރުމަކީ އެއީ ނުކުރެވިދާނެ ކަމެއް ކަމަށް ވެސް ނުފެނޭ. އެހެންވީމާ، އަޅުގަނޑު އެދެން ތި ބޭފުޅުން މިކަމުގައި މި ރެސިޕިއަންޓުން ކަންތަކުގައި އަޅުގަނޑަށް މީގައި ގޮތެއް ނިންމައިދިނުމަށް ލަފަ އެއް ދިނުމަށް.
މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:

އަޅުގަނޑު ހުށަހަޅަން ކަޅުބިލަމަހުގެ މަސްވެރިކަން ކުރާ ފަރާތްތަކާއި ބޮޑުކަންނެލީގެ މަސްވެރިކުރާ ފަރާތްތައް އަދި ފާނާގެ މަސްވެރިކަން ކުރާ ފަރާތްތައް ރެސިޕިއަންޓުންގެ ގޮތުގައި ކަނޑައެޅުމަށް. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

މި ރެސިޕިއަންޓުންގެ ގޮތުގައި އަޅުގަނޑުގެ މައްސަލަ އެއް ނެތް މި ހުރިހާ މަސްވެރިކަން ކުރާ ފަރާތްތައް ހިމަނާކަން. ދެން، އެކަމަކު އަޅުގަނޑުމެންނަށް ހަމަ އެނގި ތިބެގެން ހަމަ ފާނައިގެ މަސްވެރިކަން ކުރަނީ ކޮން ބައެއް ކަމެއް ރަޖިސްޓަރ ކުރެވިފައި އޮތް ބައެއް ކަމެއް ނޭނގެ އިނގޭތޯ. ފިޝަރީޒުން ކަނޑައެޅިގެން އެ ބުނަނީ ތިމަންނަމެން އަތުގައި ރަޖިސްޓްރީކޮށްފައި ހުންނަނީ މަސްވެރިކަމަށް ރަޖިސްޓްރީ ކޮށްފައި ހުންނަ އުޅަނދުފަހަރޭ. އެހެންވީމާ، މަޖީހުން ކަމެއް ނިންމާފައި، ދޫކޮށްލީމާ، އަޅުގަނޑަށް ބުނަވިދާނެ ޙުކުމް ތަންފީޛު ކުރާ ފަރާތުން މިކަން ކުރާށޭ. އެހެންނަމަވެސް ތަންފީޛު ކުރާ ފަރާތް ގެނެސްގެން މި މަޢުލޫމާތު ސާފުކުރާ އިރުގައި ކަނޑައެޅިގެން އެއީ ނޭނގޭ މަޢުލޫމާތެކޭ ބުނާ ކަމަށް ވަންޏާ އަޅުގަނޑުމެން އެކަން ކުރާނެ ގޮތަކާ ދޭތެރޭގައި ހަމަ ވިސްނާލަންވާނެ ކަންނެނގެ. ފާނައިގެ މަސްވެރިކަމުގައި މި ތިބި މީހުންނަށް ވެސް އެކަން ރަޖިސްޓްރީ ކޮންމެވެސް ގޮތަކަށް ކުރެވިފައި ދެވެންޏާ އަޅުގަނޑުގެ މަައްސަލަ އެއް ނޫން. އެކަމަކު ކަނޑައެޅިގެން ހަމަ މި އާދެވެނީ ހަމަ ޕްރޮބްލަމް އޭރިއާ އަކަށް. ފާނައިގެ މަސްވެރިކަން ކުރާ ބަޔަކީ އެ ދޯނިފަހަރު ވެދާނެ ރަޖިސްޓަރޑު ދޯނި ކަމަށް. އެކަމަކު އެއީކީ ފާނައިގެ މަސްވެރިކަމަށް ވެސް ރަޖިސްޓްރީކޮށްފައި ހުންނަ ދޯންޏެއް ނޫން އެއީކީ. އެހެންވީމާ، އަޅުގަނޑަކަށް ނުވިސްނޭ ފާނައިގެ މަސްވެރިކަމެއް ކުރާ މީހަކު ދޯނިފަހަރު ހޯދައިގެން މި އެ ފިއުލް ސަބްސިޑީ ވިޔަސް އަދި އެހެން ސަބްސިޑީ ވެސް ދެވޭނެ ގޮތެއް. އެހެންވެެގެން އަޅުގަނޑު މި ސާފުކުރަން ބޭނުންވީ މި ފިޝަރީޒުން ކީއްވެގެންތޯ މި ކުރީ ފަހަރު ސަބްސިޑީ ދެއްވި އިރު ހަމައެކަނި ކަޅުބިލަމަހުގެ މަސްވެރިކަމަށް ދެއްވީ. އޭގެ ޖަވާބެއް އެ ބޭފުޅުން މިއަކު ދެއްވާފަ އެއް ނެތް. އެ ބޭފުޅުން ވިދާޅުވެފައި އޮތްހާ ވެސް ވާހަކައަކީ ތިމަންނަމެން އަތުގައި ރަޖިސްޓްރީ ކުރެވިފައި ހުރީ މަސްވެރިކަމަށް ރަޖިސްޓްރީ ކުރާ ދޯނިފަހަރޭ. އެއީ ކަޅުބިލަމަހުގެ ރަޖިސްޓްރީ އަށް. އެކަމަކު ކީއްވެގެންތޯ މި ފާނައިގެ މަސްވެރިކަން ކުރާ ދޯނިފަހަރު އޭޒް އިން އިންޑަސްޓްރީ މި ފާނައިގެ މަސްވެރިކަން ދާއިރު މި ރަޖިސްޓްރީ ކުރަން ރަޖިސްޓްރީ ބަލަހައްޓަން މަސައްކަތެއް ކޮށްފައި ނެތީ. އެ ސުވާލުގެ ޖަވާބެއް ޔައުމިއްޔާ އަކު ނެތް. 
ރިޔާސަތުން ވާހަކަދެއްކެވުން:

އަޅުގަނޑަށް ވެސް ފާހަގަކުރެވޭ ގޮތުގައި މި ހުރިހާ މެންްބަރުންނަށް ވެސް މިކަމުގައި ވަރަށް މިހާރު ދެ ދުވަސް ތިން ދުވަސް މަތިން އަޅުގަނޑުމެންނަށް ވާހަކަ ދެއްކިއްޖެ. ހަމަ މަޝްވަރާ ވެސް ކުރެވިއްޖެ. ދެން، ކޮންމެ މެންބަރެއްގެ ވެސް ވާހަކަފުޅުގައި ފާހަގަކުރައްވާ ރެސިޕިއެންޓުންގެ ތެރޭގައި މަސްވެރިކަމުގައި ހަރަކާތްތެރިވާ ގިނަ ފަރާތްތަކަކަށް މި ސަބްސިޑީ ލިބެންވާނެކަން. އެހެންނަމަވެސް، މިކަން ކުރެވޭނެ މެކޭނިޒަމެއް މިސާލަކަށް އަޅުގަނޑަށް ބޮޑަށް މި ލަފާ ބޭނުންވޭ ތި ބޭފުޅުން މިކަން ކުރެވޭނެ ކަމަށް ޤަބޫލުކުރައްވާ މެކޭނިޒަމެއް. އެއީ އެ މެކޭނިޒަމެއް ކަންނޭނގެ އަޅުގަނޑުމެން ފިޝަރީޒް މިނިސްޓްރީ އަށް ރެކޮމަންޑު ކުރަންޖެހޭނީ. އެހެންވީމާ، އަޅުގަނޑުމެން ބަލަންޖެހޭނީ ޕްރެކްޓިކަލީ އަޅުގަނޑުމެންނަށް އެކަން ފިޝަރީޒް މިނިސްޓްރީ ތްރޫކޮށް އިމްޕްލިމަންޓު ކުރެވޭނީ އަޅުގަނޑުމެން ކިހާވަރަކަށް މި ރެސިޕިއެންޓުންގެ މާނަ ފުޅާ ކޮށްގެންތޯ. އެހެންވީމާ، މި ކަމުގައި އަޅުގަނޑު ބޭނުން ތި ބޭފުޅުންގެ ލަފައެއް ކުރިއަށް ގެންދިއުމަށްޓަކައި. އެހެންވީމާ، އެ ކަމަށް ފުރުޞަތު ހުޅުވާލަން. 
މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމް ވާހަކަދެއްކެވުން:
ކުރިން ވެސް އަޅުގަނޑު ހަމަ ހުށަހަޅާފައި މި އޮތީ މި ފާނައިގެ މަސްވެރިކަން ކުރާ ފަރާތްތަކަށް ވެސް މި ސަބްސިޑީ ދިނުމަށް. އަދި ކަޅުބިލަމަހުުގެ މަސްވެރިކަން ކުރާ ފަރާތްތަކަށާއި ބޮޑުކަންނެލީގެ މަސްވެރިކަން ކުރާ ފަރާތްތައް މި ރެސިޕިއެންޓުންގެ ގޮތުގައި ހިމަނާފައި ބޭއްވުމަށް. އެހެން މި ދަންނަވާލީ އަސްލުގައި ފިޝަރީޒް މިނިސްޓްރީގެ ބައްދަލުވުމުން އެ މިނިސްޓްރީ އަށް ވެސް އަދި ކިރިޔާ މި ރިއަލައިޒް މިވީ މި ފާނައިގެ މަސްވެރިކަމަށް ވެސް ތެލުގެ ސަބްސިޑީ ދިނުމާ މެދު މަޖިލީހުގެ މެންބަރުންގެ މެދުގައި ޚިޔާލުފުޅެއް އެބައުޅޭ ކަން. އެހެން ވެއްޖިއްޔާ އެ މީހުން ފިޝަރީޒް މިނިސްޓްރީން މަސައްކަތް ކުރާނެ ކަމަށް އަޅުގަނޑަށް ޤަބޫލުކުރެވެނީ އެ އިދާރީ ގޮތުން ކުރަންޖެހޭ ކަންތައްތަކެއް ކޮށް އެ ކަމުގައި ރަޖިސްޓަރ ވެފައިވާ ދޯނިފަހަރުތަކަށް ސަބްސިޑީ ދިނުން. އަޅުގަނޑުމެން މީގެކުރިން ފާނައިގެ މަސްވެރިކަން ކުރި ފަރާތްތަކަށް ވެސް ކަޅުބިލަމަހުގެ މަސްވެރިކަން ކުރި ފަރާތްތަކަށް ދިން ތެލުގެ ސަބްސިޑީ އެބަހުރި ގޮތްތަކަކުން ލިބިފައި. އެ ދޯނި މިވަނީ މޯފާ ދޯނިފަހަރު، ދޯނިފަހަރު ހުރީ ފިޝަރީޒް މިނިސްޓްރީގެ މަސްވެރިކަމަށް ރަޖިސްޓްރީ ކުރެވިފައި. ތަފާތަކީ މަހަށް ނުފުރާ ފާނަ އަށް ފުރާކަން. ފުރައިގެން އައިސް އެބައި ކޮންމެފަހަރަކު ވެސް އެބަ ސަބްސިޑީ އަށް ބޭނުންވާ ވަރަކަށް ސަބްސިޑީ ނަގަމުން ދިޔައީ ފުރާ ދުވަހެއް ވެއްޖިއްޔާ. އެހެން ބައިވަރު ދޯނިފަހަރުތައް އެބަހުރި. އެހެންވީމާ، މިފަހަރު އަޅުގަނޑުމެން ސީދާ މި އިންޑަސްޓްރީން މި ކަނޑައަޅަނީ މިވެސް ދިވެހިރާއްޖެ އަށް ބޭރު ފައިސާ ވަންނަ ސެގުމެންޓަކަށް ވާތީވެ. އެހެންވީމާ، ކޮންމެހެނެއް އަޅުގަނޑުމެން ނޫޅެން ތޮށިމަތިން މަސްވެރިކަން ކުރާ ފަރާތްތަކަށް ސަބްސިޑީ ދިނުމަށް ނޫނީ ކުދި ބޮއްކުރާ ގައި ނިކުމެ ރޭގަނޑު ވަދާ ދާ މީހުންނަށް މަސްވެރިކަމުގެ ސަބްސިޑީ ދިނުމަށް. މިކަހަލަ އުސޫލަކުންނެއް ނޫން ކަންނޭނގެ އަޅުގަނޑުމެން މިކަން ކުރަންޖެހެނީ . އެހެންވީމާ، އަޅުގަނޑު މިހާރު ރާއްޖޭގައި މި އިންޑަސްޓްރީގައި އެންމެ ފުޅާކޮށް މި އުޅޭ ކަންނެލި މަސްވެރިކަމާއި ދެން ކަޅުބިލަމަސްވެރިކަމާއި ދެން އެއާ ޖެހިގެން އެންމެ ފަހަތުން ފިރުކެމުން ކުރިއަރަމުން މިއަންނަ ފާނައިގެ މަސްވެރިކަމަށް ވެސް މި ސަބްސިޑީ ދިނުމަށް. މިއީ އަޅުގަނޑު ހުށަހަޅާ ގޮތަކީ.
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑުމެން ލުޔެއް މަސްވެރިންނަށް ހޯދައި ދޭން މި އުޅެނީ ތެލަށް އައި ބޮޑު ބަދަލާއި ކަޅުބިލަމަހުގެ ސިނާއަތަށް އައިސްފައިވާ ބަދަލުގެ ސަބަބުން މި ޓޫނާ އަކީ ހައިލީ މައިގްރޭޓިވް އެއްޗެއް ކަމަށް ވާތީވެ ވާ ގޮތަކީ މި ޓޫނާ ނުބޭނި މި މައްސަލަތައް ދިމާވެ ޚާއްޞަކޮށް ބުލޫފިން ޓޫނާ ދުނިޔެ އިން މިހާރު ނެތިދާނެ ކަމުގެ ބިރުވެސް ހީވެފައި މި ވަނީ. އެހެންވީމާ، ޔެލޯފިން އެކަމަކު ނުވޭ އިނގޭތޯ. ޔެލޯފިން ވީމަ ތަންކޮޅެއް ގިނައިން އެބަ އުޅޭ އަދިވެސް. ބްލޫފިން މި މައްސަލަ މި ޖެހެނީ. ނޫ ކުލައިގެ މައްސަލަ އެއް ކަންނޭނގެ އަޅުގަނޑަށް ހީވަނީ. އެހެންވީމާ، މި ވާގޮތަކީ އަޅުގަނޑުމެން މި ސަބްސިޑީ އެއް ދޭން މި ކަނޑައަޅާ ސަބަބަކީ މަސް ނުލިބުމާއި، ކުރެވިފައި ހުރި އިންވެސްޓްމަންޓުތައް ފޫބެއްދުމާއި ދެންހަމަ އެހެން ތެލަށް އައި ބަދަލާ މި ކަންކަމަށް. ބަލާއިރު މި އަޅާކިޔާއިރުގައި އަޅުގަނޑުމެންނަކަށް ނުދެންނެވޭނެ ކަންނޭނގެ މި ފާނައިގެ މަސްވެރިކަމުގައި މި ދަންނަވާހެން ތެޔޮ ބޭނުންވެގެން އެ މީހުންނަށް އެ ކަން ދިމާވާނެހެންނެއް. އަދި ފަރުމަސްވެރިކަމަށް ބަލައިލާއިރުގައި ރާއްޖޭގެ ފަރުމަސްވެރިކަމުގެ ސިނާއަތަށް މައިގަނޑު ބޮޑެތި ބަދަލުތަކެއް އައިސްފަ އެއް ނެތް. އެހެންވީމާ، އެ ސިނާއަތުގައި ދުނިޔޭގެ ބާޒާރުގައި އެ މަހުގެ އަގު ވެސް ވެއްޓިފަ އެއް ވެސް ނެތް ވޭތުވެދިޔަ ތާނގައި. އެހެންވީމާ، ސަބަބަކާ ގުޅިގެން އަޅުގަނޑުމެން މި ސަބްސިޑީ އެއް މި ދެނީ. ދޭއިރުގައި ދެން އަދި ފާނަ ބާނާ މީހުންނާއި ގުންބަޅަ ބާނާ މީހުންނާއި މި އެންމެނެއް ނުލެވޭނެއޭ. އެހެންވީމާ، އުސޫލެއްގެ ގޮތުން މަސްވެރިންނޭ ދެންނެވީމާ އަޅުގަނޑުމެންނަށް ހަމަ ބޮޑު ކަންޏެއްޔާއި ހަމަ ކަޅުބިލަމަސް ބާނަން މި ދޮށީގެ މަސްވެރިކަން ކުރާ މީހުން އަޅުގަނޑުމެންނަށް ޕިކްޗަރ ކުރެވިފައި އޮތީ ކުރިން. އެހެންވީމާ، އަޅުގަނޑުމެން އެ އެއްޗެހި ވޭގު ނުކުރަމާ ހިނގާށޭ. އެހެންވެއްޖިއްޔާ، ވަރަށް ފުޅާދާއިރާއަކަށް ބެހިގެން ދާނެއޭ މި މާނަ ކުރުމުގައި. ތެންކިއު.
ރިޔާސަތުން ވާހަކަދެއްކެވުން:

ނަޝީދު އަޅުގަނޑުމެންނަށް މި ސަބް ކޮމިޓީގެ މުޤައްރިރުގެ ހައިސިއްޔަތުން ސަބް ކޮމިޓީގެ މަސައްކަތްތަށް މިހާރު ގޮސްފައި ހުރި ހިސާބެއް ބްރީފުކޮށްލަ ދެއްވާ.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އާދެ، އެޖެންޑާގައި އޮންނާނެ މުޤައްރިރަށް ލިބެގެންވާ އިޚްތިޔާރާއި ބާރު. އާދެ، ބާރުގެ ދަށުން. ސަބް ކޮމިޓީ އަޅުގަނޑުމެންނަށް ވަރަށް ދަތި ޢިއްޒަތްތެރި މުޤައްރިރު ބާއްވަން. އެއީ ސަބަބަކީ ޖާގައިގެ ދަތިކަން މަޖިލީހުގެ އިދާރާއިގެ ހުރުމާ، މިކަހަލަ ބައެއް ކަންކަން އަޅުގަނޑުމެންނަށް އެބަ ދިމާވޭ. އެހެންވީމާ، އެއްވެސް ރަސްމީ ގަޑިއެއްގައި އަޅުގަނޑުމެންނަށް ހަމަ ޖާގަ ނުލިބިގެން މި ދަނީ. ދެން ސަބް ކޮމިޓީގައި ހިމެނިވަޑައިގަންނަވާ ބޭފުޅުންނަށް ވަޑައިގަންނަވަން އެހާ ފަސޭހަފުޅެއް ނޫން ދެންހުރި ގަޑި ގަޑީގަ އެއް. އެހެންނަމަވެސް، އަޅުގަނޑު ހަމަ ވަރަށް ފާހަގަކުރަން މުލަކު ދާއިރާގެ ޢިއްޒަތްތެރި މެންބަރު ޢަބްދުﷲ ޔާމީންގެ ވަރަށް ބޮޑު އެއްބާރުލުމެއް މި ކޮމިޓީ އަށް ދެއްވާކަން. ދެން އަޅުގަނޑުމެން މިހާރު އަޅުގަނޑުމެންނަށް ސިޓީ ފޮނުވާލައިގެން މަޢުލޫމާތުތައް ލިބިފައި ވަނީ ވަަރަށް ގިނަ ފަރާތްޕުޅުތަކަކުން. ދެން އޭގެއިތުރުން އަޅުގަނޑުމެންނަށް އެޓޯލް ރޭޑިއޯ ގެ ފަރާތުން މިހާރު ސިޓީ އެއް އަޅުގަނޑުމެންނަށް އެބަ އޮތް ލިބިފައި. ދެން މިއަދު އަޅުގަނޑުމެން 1 ޖަހާއިރު ސަބް ކޮމިޓީގެ ބައްދަލުވުމެއް ބާއްވަން ސެކްރެޓޭރިއަޓުގައި އެދިފައި އޮންނާނީ. ދެން އަޅުގަނޑުމެން ފުރަތަމަ ބޭއްވި ބައްދަލުވުމަށް މީޑިޔާ ގެ ހަމަ ހުރިހާ ބޭފުޅުން ކަހަލަ ގޮތަކަށް ވަޑައިގެންނެވި. ދެން އެ ބޭފުޅުންނާ އަޅުގަނޑުމެން ވަރަށް އުފެއްދުންތެރި މަޝްވަރާ އެއް ކުރެވިގެން ދިޔައީ. އެހެންވީމާ، އަޅުގަނޑުމެން އުއްމީދުކުރަނީ އިރާދަކުރެއްވިއްޔާ ދެން އެއް ބަދަލުވުމެއް ނުވަތަ ދެ ބައްދަލުވުމެއްގެ ތެރޭގައި އަޅުގަނޑުމެންގެ މަސައްކަތް ނިންމާފައި ރިޕޯޓު ކުރާނަން ކަމަށް. 

ރިޔާސަތުން ވާހަކަދެއްކެވުން:

ޝުކުރިްއޔާ މުއްޤައްރިރު ސަބް ކޮމިޓީގެ. އަޅުގަނޑު ހަމަ ސަބްސިޑީ ދިނުމުގެ ރެސިޕިއެންޓުންގެ މައްސަލައިގައި ހަމަ އަދިވެސް މި ހުރިހާ ބޭފުޅުންގެ ޚިޔާލު ވާހަކަ އަކީ، މި ހުންނަނީ ވަރަށް އެއްގޮތްވާ ގޮތަކަށް. އެއީ މަސްވެރިންކަމުގައި މި ހަރަކާތްތެރިވާ ބޭފުޅުންނަށް މި ސަބްސިޑީ ލިބޭ ގޮތަކަށް. ދެން އަޅުގަނޑު ވެސް ޕާރސަނަލީ އަޅުގަނޑަށް ވެސް ޤަބޫލުކުރެވޭ ސަބްސިޑީ އެއް މިއީ ސަބްސިޑައިޒް މި ކުރަންޖެހެނީ އެފެކްޓެޑު އިންޑަސްޓްރީ އަކަށް ނޫނީ އެފެކްޓެޑު ބަޔަކަށް ކަން. މަސްވެރިންގެ ތެރެއިން ވެސް އެ އެފެކްޓެޑު ބަޔަކަށް ކަންނޭނގެ މި ސަބްސިޑީ ދޭހަ ވަނީ. ދެން އަޅުގަނޑުމެން ބޮޑަށް ވިސްނަންޖެހެނީ މަސްވެރިން އަޅުގަނޑުމެން މި މާނަކުރާއިރު މަސްވެރިންނޭ ބުނީމަ އަޅުގަނޑުމެންނަށް މި އޭގެތެރެއަށް ފެތެނީ އިންޖެނެރަލް ކޮން ބައެއްތޯ. އަޅުގަނޑަށް ހީވަނީ އަޅުގަނޑުމެން ހުރިހާ މެންބަރުން ވެސް މިކަމުގައި ޕްރެކްޓިކަލީ މިކަން ކުރެވޭނެ ގޮތަކަށް ވިސްނުން ބައްޓަންކުރަނިކޮށް މިކަން ކުރިއަށް ގެންދަން ތަންކޮޅެއް ފަސޭހަވާނެ ކަންނޭނގެ. އެއީ މީގައި ބޮޑަށް ގްރޫޕަށްތޯ ނޫނީ ރީފްފިޝް ތޯ ނޫނީ ޔެލޯފިން ޓޫނާ ތޯ ނޫނީ ސްކިޕްޖެކު ޓޫނާ ތޯ އެހެންވީމާ، މި ކެޓަގަރީތައް އަޅުގަނޑުމެން ނޫންނަމަ އަދި އަޅުގަނޑަކަށް ނޭނގެ އިނގިރޭސި ބަހުން ކިޔަނީ ކޮން ނަމެއް ކަމެއް. އެހެންވީމާ، މި ކައްޓެޅި... އެހެންވީމާ، އަޅުގަނޑު ހަމަ ތި ހުރިހާ ބޭފުޅުންނަށް އިލްތިމާސްކުރަން މިކަމުގައި ތި ބޭފުޅުން ވީހާވެސް މިކަން ކުރިއަށް ގެންދެވޭނެ ގޮތަކަށް މި ރެސިޕިއެންޓުންގެ މާނަ ކުރުމުގައި ވިސްނުން ގެންގުޅުއްވުމަށް. ދެން ތި ބޭފުޅުން މިކަމުގައި އަދިވެސް މި މަޝްވަރާ އިތުރަށް ދެއްވުމަށް އަޅުގަނޑު ރިކްއެސްޓުކުރަން. 

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:
ދެން އަޅުގަނޑުމެން ހުށަހަޅާ ހުށަހެޅުމަކަށް މުޤައްރިރު ހިތްޕުޅާ ހަމަނުޖެހޭ ކަމަށް ވަންޏާ ދެން ތިބި މެންބަރުންނަށް ފުރުޞަތުދީގެން އެކަން ކުރުވަންވީ ނޫންތޯ. ހަމައެކަނި މި ތަނަށް އައިސް ޗެޓު ކުރިޔަކަސް ނުވާނެ މިތާ ތިބެގެންނެއް. 

ރިޔާސަތުން ވާހަކަދެއްކެވުން:

ތި ބޭފުޅާ ހުށަހެޅި ހުށަހެޅުމަށް އަދި ތާއީދު ނުލިބޭތީ. އެހެންނޫންނަމަ، މިހާރު އެކަން އޮންނާނީ ނިމިފައި. އެހެންވީމާ، ކޮމިޓީ ހިނގާ...

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމު ވާހަކަދެއްކެވުން:
މީގައި އަޅުގަނޑު ހިތަށް އަރަނީ މިހާރު އަސްލު ސަބްސިޑީން ދޭން ނިންމާފައި މީގައި މަސްވެރިންނޭ ލިޔެފައި އޮތީމަ މި މަސްވެރިކަން ފުޅާ ކޮށްލައިގެން މި މަސްވެރިންގެ ތެރޭގައި ހުރިހާ މަސްވެރިކަމެއް ހިމެނެނީ. އެކަމަކު ސަބްސިޑީއެއް ޖަސްޓިފައި ވޭތޯ ނުވޭތޯ ހަމަ ރޭޝަނަލް ބަޔަކު ވިސްނަންޖެހޭ ކަމެއް މިއީ އިނގޭތޯ. ތެލުގެ ސަބްސިޑީ އަށް ބެލިޔަސް ކަޅުބިލަމަހުގެ މަސްވެރިކަމުގައި އުޅޭ މީހުން އެ ދަނީ 40، 50 މޭލަށް. ފާނަ މަސްވެރިކަން ކުރާ މީހުން ނުވެސް ދާނެ އިނގޭތޯ. އެހެންނަމަވެސް، މި މަޖިލީހުން ފާސްކޮށްފައި މި އޮތް ޤަރާރުގައި އަޅުގަނޑުމެންނަށް މަސްވެރިކަމޭ ލިޔެފައި ފާސްކޮށްފައި އޮތީމާ، މަސްވެރިކަން ސްޓްރެޗް ކޮށްލެވިދާނެ މަހުގެ މަސްވެރިކަމާ ބެހޭ ޤާނޫނުގައި މަސްވެރިކަން ބުނެފައި އޮތް މިންވަރަށް ވެސް އިނގޭތޯ. އެކަމަކު މީގައި މި ނިކުންނަނީ ޕްރެކްޓިކަލިޓީގެ މައްސަލަ މިކަން ކުރެވޭނީ ނުކުރެވޭނީ ކިހިނެއްތޯ. ދެން އަޅުގަނޑު ނެތިން އިޢުތިރާޟު ކުރާކަށް އަޅުގަނޑު ގެ ޕްރިފަރޑް އޮޕްޝަނަކީ ހަމަ ހަމަ ކަޅުބިލަމަހުގެ ސިނާއަތަކީ ދިވެހިރާއްޖޭގެ ސިނާއަތު ކަމަށް ވާތީ އެ ސިނާއަތު އިމްޕެކްޓު ވެގެން މި އުޅެނީ އެ ސިނާއަތުން ދެންހުރި އެހެން ލިންކޭޖު އިންޑަސްޓްރީތަކުގެ މައްސަލަ މި އުޅެނީ. އެއީ ކޭން ކުރިޔަސް އަދި އެހެން ކަމެއް ކުރިޔަސް. އެހެންވީމާ، އަޅުގަނޑުގެ އެންމެ ފުރަތަމަ ގޮތަކީ ހަމަ ކަޅުބިލަމަހުގެ މަސްވެރިކަމަށް  މިކަން ކޮށްފައި މިކަން ނިންމުން. އެއީ ފިޝަރީޒް މިނިސްޓްރީން މިހާތަނަށް ވެސް ކުރައްވާފައި އޮތް ގޮތް. އޭގައި މައްސަލަޖެހޭނެ އެއްވެސް ކަމެއް ނޫޅޭނެ. ދެން އުޅޭނީ މިސާލަކަށް ކަޅުބިލަމަހުގެ ރަޖިސްޓްރީގައި ރަސްޖިސްޓްރީ ކޮށްފައި އޮންނަ ދޯނިފަހަރު ނިކުމެ ފާނަ މަސްވެރިކަން ކުރަން. އެހެންނަމަވެސް، ހަމަ ކެޗް ރިޕޯޓެއް ވެސް ފިޝަރީޒަށް ހުށަހަޅާ އެއްޗެއް. އެހެންވީމާ، އެ ދޯނިފަހަރުން ކޮންމެ ދުވަހެއްގެ ކެޗް ރިޕޯޓެއް ހުށަނާޅާ ކަމަށް ވަންޏާ ކަޅުބިލަމަހުގެ ރަޖިސްޓްރީގައި އޮތް ކަމުގައި ވީނަމަވެސް އެއީކީ ކަޅުބިލަމަހުގެ މަސްވެރިކަން އެ މޫސުމް ގައި ކުރާ ދޯނި ނޫން ކަން ފިޝަރީޒަށް އިނގޭނެ އިނގޭތޯ. ދެން ފާނައިގެ މަސްވެރިކަން މީގައި ހިމަނާ ކަމަށް ވަންޏާ އަޅުގަނޑު ވެސް ހަމަ އޭގައި ވެސް ހަމަ ދެވަނަ އޮބްޝަނެއްގެ ގޮތަށް އެއްވެސް މައްސަލައެއް ނެތް. ދެން ފާނައިގެ މަސްވެރިކަން މީގައި ހިމަނަން އަޅުގަނޑުމެން ގިނަ މެންބަރުންނަށް ތާއީދުކުރެވޭ ކަމަށް ވަންޏާ އަޅުގަނޑުގެ ސަޖެސްޝަނަކީ ފިޝަރީޒް މިނިސްޓްރީ ގައި ދަންނަވަމާތޯއޭ މި ސަބްސިޑީގެ ކަންތައްތައް ނިމިގެންދާއިރު މި އުސޫލަކީ ރަނގަޅު އުސޫލެއްތޯ މާލިއްޔަތު ކޮމިޓީންނާއި އަދި މަޖިލީހުން ބަލަން ބޭނުންވާތީ ހަފްތާއެއްގެ ތެރޭގައި އަޅުގަނޑުމެންނަށް ރިޕޯޓު ބެކް ކުރައްވާށޭ ފާނައިގެ މަސްވެރިން ރަޖިސްޓްރީ ކުރެވިފައި މިކަން ކުރެވޭނެ ގޮތެއް ތި ބޭފުޅުންނަށް އިންޓްރޮޑިއުސް ކުރައްވާފައި. އޭރަށް ފާނައިގެ މަސްވެރިންނަކީ މިގޮތަށް ރަޖިސްޓަރ ކޮށްގެން ބެލެހެއްޓޭނެ ބައެއް ކަމަށް ވަންޏާ އަޅުގަނޑުގެ މައްސަލަ އެއް ދެން ފާނައިގެ މަސްވެރިކަން މީގައި ހިމެނިޔަސް. އެހެންނޫނިއްޔާ، އަޅުގަނޑުމެންނަށް މި ހުޅުވާލެވެނީ އޭގައި ހައްލެއް ނެތް ބޮޑު މައްސަލައަކަށޭ އިނގޭތޯ. އެހެންވީމާ، މިހާތަނަށް މަސްދޯނި ފަހަރު މި ރަޖިސްޓްރީ ކުރަނީ ހަމަ މަސްވެރިންނަކީ ކަޅުބިލަމަހުގެ މަސްވެރި ކަން ކަމަށް. ދެން އިންޑަސްޓްރީ ހުރިހާ އެންމެން ޤަބޫލުކުރާތީ. އެހެންނަމަވެސް، ފާނައިގެ އިންޑަސްޓްރީ މީހުންނަށް ލިބެންވާ ސަބްސިޑީ އެއް ބައެއް މެންބަރުން ޕްރެސް ކުރައްވާއިރު އެއަކަށް ހުރަސްއަޅާކަށް އަޅުގަނޑު ނެތިން. 

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:
އާދެ، ޝުކުރިއްޔާ. އަޅުގަނޑުމެންނަށް އަޅުގަނޑަށް ހީވަނީ ފިޝަރީޒް މިނިސްޓްރީން ސަބްސިޑީޒް ދެއްވަން ވިސްނުންފުޅު ހުރި ގޮތް އެ ބޭފުޅުން މި ތަނަށް ވަޑައިގެން ވަރަށް ސާފުކޮށް ވިދާޅުވެ ދެއްވިހެން. ދެން އެ ދުވަހު ކަންދިމާކުރި ގޮތުން މުޤައްރިރު ވެސް އަދި ޢަބްދުﷲ ޔާމީން ވެސް ވަޑައިނުގަންނަވާތީ ނިމެނިކޮށް ޢަބްދުﷲ އަބްދުއްރަޙީމު ވަޑައިގެންނެވި. އެހެންވީމާ، ތަންކޮޅެއް ސާފުނުވަނީހެން އަޅުގަނޑަށް ހީވަނީ. ދެން ވަރަށް ސާފުކޮށް އެ ބޭފުޅުން ސަބްސިޑީޒް ދެއްވަން އުޅުއްވާ ގޮތާއި މި ތެލުގެ ސަބްސިޑީޒް ވާހަކަ އަޅުގަނޑު މި ދެންނެވީ. ދެއްވަން ބޭނުންކުރައްވާގޮތާއި ކުރީގައި ދިމާވި ދަތިތަކުގެ ވާހަކަ ދެންނެވި. އެހެންވީމާ، ހަމަ އެ ބޭފުޅުން އެ ހުށަހަޅުއްވާފައި އޮތް ގޮތަށް އެ ސަބްސިޑީޒް ދިނުމަށް އަޅުގަނޑު ހުށަހަޅަން. ޝުކުރިއްޔާ. ...
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އަޅުގަނޑު ދެން މިއަދުގެ ޖަލްސާ މިހާ ހިސާބުން ނިންމާލަން. ދެން ހުރިހާ މެންބަރުންނަށް ވެސް އަދި ބޮޑަށް މި ކަމަށް އިތުރަށް ވިސްނަވާފައި ދެން އޮންނަ ޖަލްސާއަކަށް ވަޑައިގެންނެވުމަށް އަޅުގަނޑު ދަންނަވަން ޝުކުރިއްޔާ.

